
„Проектот е финансиран од ЕУ“
Дебата “Медиумска саморегулација – резултати, предизвици, перспективи”

Датум на одржување: 13.06.2019

Место: хотел Милениум, Битола 

Цел на дебатата

Дебатата меѓу претставниците на СЕММ и медиумите, институциите и граѓанскиот сектор беше организирана со цел да се дискутира за начинот на кој се спроведува медиумската саморегулација, досегашните резултати во работата на Советот за етика во медиумите, како и за практиките на комуникација со јавноста, транспарентноста и отчетноста на организацијата. Една од поважните цели на средбата беше да се покаже дека организацијата продолжува континуирано и непосредно да комуницира со јавноста, заради полесно утврдување на потребите на граѓаните во однос на работењето на медиумите, но и заради нивно меѓусебно поврзување преку препознавање на СЕММ како организација што го олеснува овој процес и придонесува кон професионализација на новинарското известување и остварување на потребата на јавноста за квалитетно и објективно информирање. 

Понатаму, целта на дебатата беше и јавноста да се запознае со наодите на СЕММ од следењето на работата на медиумите во предизборниот и изборниот период во државата.    

Претставување на активностите на СЕММ 

Извршната директорка на СЕММ, Марина Тунева, нагласи дека уште на почетокот се согледала потребата организацијата да делува на начин што ќе се приспособи на контекстот, климата во однос на функционирањето на медиумите и потребите на јавноста од саморегулативното тело, што, на некој начин, ја разликува од начинот на кој функционираат овие тела во друг европски држави, каде што примарниот фокус е ставен врз добивањето жалби од јавноста, граѓаните и институциите во однос на непрофесионалното медиумско известување. „Ние уште на почетокот сфативме дека нашата улога мора да е поактивна, бидејќи се работи за еден нов концепт за кој што е потребно да обезбедиме разбирање од јавноста, медиумите и институциите и, секако, заеднички да разбереме дека со посветени и координирани напори можеме да придонесеме да се разбере саморегулацијата, но и да им се помогне на медиумите. Најважно е што имаме едно заедничко разбирање дека јавноста има потреба од квалитетни, вистинити и објективни информации“, рече таа. 

СЕММ, односно саморегулацијата, функционира на начин што преку добиените жалби од јавноста се поврзува со медиумите и се покренува процес на медијација, со цел да се овозможи коригирање на грешките во новинарското известување. Тунева нагласи дека на почетокот организацијата се соочувала и со отпор, непрепознавање и неприфаќање на саморегулацијата, но една од поголемите предности е што постои силна поврзаност меѓу органите на Советот, коишто заеднички дејствуваат кон ефективно промовирање на саморегулацијата, препознавање на пречките и бариерите, како и можностите за афирмирање на овој концепт на работа во интерес на јавноста и медиумите. 

Ефективната саморегулација, меѓу другото, значи дека се заштитува уредувачката независност и се спречуваат влијанијата од различни центри на моќ, особено имајќи ги предвид наодите во извештаите на домашните и меѓународните организации во однос на слободата на изразување и слобода во работењето на медиумите. 

Осврнувајќи се на наодите од следењето на работата на медиумите во текот на претседателските избори во државата, Тунева нагласи дека била незначителна бројката на поднесени жалби кои се стриктно поврзани со известувањето на медиумите за изборите. Според неа, во медиумското известување забележана е поделба на „наши и ваши“, силен фокус кон поделените страни, а медиумите не направиле сериозни зафати за поаналитичко новинарство, за длабинско следење на развојот на определени теми. „Од медиумската сцена отсуствуваше ангажираното и аналитичко новинарство. Медиумите неретко ни пристапуваа со барања да ја коментираме кампањата на кандидатите за претседател на државата и начинот на кој тоа се рефлектирало во медиумското известување. Наш став беше дека здрава доза  на негативност во пристапот е во ред, но имаше медиуми кои го искористуваа сето тоа на сензационалистички начин, создавајќи конструкции за да пренесат одредени пораки кон јавноста, што, пак, водеше кон разочарување и губење на довербата во самите политичари“, опиша директорката на СЕММ. 
Незначителен е бројот на жалби за лажни вести во периодот на изборите, но сепак регистрирани се случаи на непрофесионално известување кај одредени интернет портали, што, пак, влијаеше на тоа СЕММ активно да ја продолжи дискусијата за начинот на кој овие медиуми би ја прифатиле саморегулацијата и стандардите на професионално работење. „СЕММ иако не добива постојано жалби за лажни вести, тоа што го забележува како тренд е едностраното информирање и дезинформациите. Ако имаме дезинформации и еднострано информирање, само една страна во сторијата, тогаш не е мала веројатноста дека ќе се соочиме и со лажни вести. Сите тие појави се поврзани, а улогата на саморегулативното тело честопати била во фокусот на вниманието како се зборува за начинот на кој што треба да се справиме“, рече Тунева. 

Надоврзувајќи се околу начинот на справување со лажните вести, претседателката на Управниот одбор на СЕММ Катерина Синадиновска нагласи дека да се биде новинар не значи само да се  пренесе сопствен или нечиј став, туку улогата на новинарството мора да биде максимално одговорна, посебно во слаби демократии и во општества во развој за какви што важи и нашето. „Тука некаде, помеѓу мисијата на новинарството и други интереси на бизнис и политички лоби групи кои ги финансираат ваквите структури маскирани како новинари, треба да се бара решението како да дојдеме до вистинска информација и како да се избориме со оние луѓе кои новинарството го користат за да си ги скријат вистинските намери ,а тоа е рекет“, рече Синадиновска.  

Став на СЕММ, според Синадиновска, е дека не е потребна регулација на Интернет порталите. „Во една, ваква, деликатна сфера како што е слободата на говорот, законските решенија може да бидат сериозен проблем. Од друга страна, оставањето на потполна слобода носи до анархија, па има ситуации во кои секој може да отвори интернет портал, нема импресум, нема редакција, нема ни име, не се знае кој ги пишува вестите, не се почитува ниту еден стандард, не знаеме ни по кој кодекс работи. Наоѓајќи се во таква ситуација, разгледавме примери од регионот, искуствата се различни. Направивме листа со критериуми со кои ги обврзавме интернет порталите, доколку сакаат да бидат наши членки, доколку сакаат да се идентификуваат со Советот за етика и воопшто со префесионалните стандарди, да ги исполнат тие базични стандарди. Тоа подразбира интернет порталите да имаат импресум, да бидат регистрирани како правни лица, да се знае по кој кодекс работат, итн. Освен тоа, се обративме и до бизнис заедницата, односно до Стопанската комора, од каде што побаравме кон медиумите кои што не ги почитуваат овие стандарди да имаат резервиран однос, да се размисли каде се вложува со рекламирањето“, нагласи Синадиновска. Главната идеја ни е, рече Синадиновска, оние медиуми кои не почитуваат стандарди, немаат импресум, не се регистрирани, немаат мисија, да ги изложиме на ‘листата на срамот’ и граѓаните да знаат на кој медиум можат да му веруваат, а кој медиум да го земат со резерва. „Ова е потешкиот пат, но според мене единствениот здрав начин за тоа како ние внатре да се исчистиме во фелата, затоа што ако оставиме тоа да го прави Владата, која било Влада, би можело да биде опасно. Не можеме да дозволиме нашата фела да ја регулира власта, па ни законско решение, затоа што оваа држава има закони, проблемот е како тие се имплементираат. Еве, на пример, говорот на омраза е кривично дело, со години немаше ниту една осуда, а од друга страна говор на омраза има во изобилие. Значи, мора сите здрави чинители во новинарството да се обединиме и да кажеме што и како понатаму, затоа што сите ги имаме истите последици“, потенцира претседателката на УО на СЕММ. 

Претседателот на Комисијата за жалби, Мирче Адамчевски, во своето излагање, истакна дека Комисијата добива сѐ повеќе жалби. „И натаму отсуствува точноста, информациите се непроверени, претставките најмногу се однесуваат на тоа. Новинарите место да даваат факти си даваат свои мислења во новинарскиот продукт. Новинарите наместо да дадат вест почнуваат со коментари или, практично, цела информација им е коментар. Има и случаи на говор на омраза и дискриминација Тоа се трите главни прекршувања на Кодексот на новинарите“, рече тој, апелирајќи на поднесување жалби и од другите градови во државата. „До крајот на мај оваа година, имаме добиено четириесетина претставки, што е изненадувачки за нас во смисла на бројка, затоа што лани за цела година имавме 68 претставки, а сега до петтиот месец имаме над 40 претставки. Според застапеноста на медиумите кои биле предмет на жалби во текот на минатата година речиси 77% од нив се интернет порталите, потоа телевизиите со околу 18%, печатените медиуми со 4,4 %. Најчести поднесувачи на жалби лани биле граѓаните 34%, потоа новинарите и медиумите со 25%, организациите и здруженијата од граѓанскиот сектор со 22% и носителите на јавни функции, јавни институции, партии со 19%“, објасни Адамчевски. 

Дискусија – заклучоци и препораки 

Дел од присутните ја нагласија потребата СЕММ да се вклучи во дискусиите за изнаоѓање модели за финансирање на медиумите, имајќи предвид дека без да се реши ова прашање ќе се доведе во прашање нивната егзистенција.  

Освен тоа, беше побарано и активно да се работи на решавање на проблемот со (само)регулација на интернет порталите, бидејќи праксата потврдува дека најголем дел од проблемите во новинарското известување се забележуваат токму таму. 

Беше препорачано СЕММ да се вклучи и во заложбите за ширење на медиумската писменост кај граѓаните, чие ниво, според присутните, е ниско и граѓаните не може да препознаат како се пласираат дезинформациите и пропагандата. 

Во однос на транспарентноста и отчетноста на организацијата, се сугерира колку што е можно почесто присуство во општините ширум државата, бидејќи на тој начин се овозможува да се препознае што се случува во тие средини, какви се потребите на медиумите и како граѓаните може да бидат партнери во различни процеси. Во таа насока, беше нагласено дека оние медиуми кои професионално ја вршат својата работа може да се вклучат во активностите за ширење на медиумската писменост, да едуцираат за феноменот на лажни вести и справувањето со него, борбата против говорот на омраза и слично. 

На иницијативата на СЕММ за формирање Мрежа против говорот на омраза во медиумите се гледа позитивно и се охрабрува да се работи на натамошно поврзување со сите што формално се приклучиле кон оваа иницијатива, а особено имајќи предвид дека институциите досега не го адресирале ефективно феноменот на говор на омраза, кој што сѐ уште постои. Во контекст на ефективното функционирање на оваа Мрежа, беше истакнато дека приклучувањето на локалните медиуми, во соработка со СЕММ, може да биде од голем придонес во препознавањето на Мрежата како еден од поефективните начини за справување со говорот на омраза. 

СЕММ, според присутните, е приказна што се препознава, со оглед на интензитетот на активностите досега, од основањето на оваа организација, но сепак постои потреба некој активно и редовно да работи со медиумите и граѓанскиот сектор ширум државата. Во таа смисла, беше побарано СЕММ да лобира за што поголема поддршка во спроведувањето активности на локално ниво. Присутните од граѓанскиот сектор нагласија дека во соработка со медиумите тие можат да бидат „добар глас“ за саморегулацијата на локално ниво. 

Се препорача и да се продолжи со праксата на „наградување“ на професионалното новинарство, нешто во што СЕММ веќе се вклучи преку организирање на конкурсот за најдобри стории од општествено – социјалниот живот и стории со кои се унапредуваат и афирмираат правата на маргинализираните и ранливите групи во општеството. 

	
	Активноста е финансирана од ЕУ и е дел од Програмата „Одржливо граѓанско општество: државно финансирање на граѓански организации“ која што ја спроведува Македонскиот центар за меѓународна соработка (МЦМС), Балканската мрежа за развој на граѓанското општество (БЦСДН) и Центарот за информирање, соработка и развој на граѓанските организации од Словенија (ЦНВОС)“.

